
KKA – Akstursíþróttafélag

Opnun KKA keppnisbrautarinnar.
skoðið www.kka.is 
Svæðið hefur verið opið þannig fyrir almenning síðustu dagana:
Alla daga frá janúar fram að helginni 23.-24. júlí.    Þá helgi var námskeið í brautinni frá 9-15 laugardag og sunnudag,  en brautin var opin almenningi utan þess tíma,   þ.e. laugardag frá 15:00 til 24:00 og sunnudag frá 15:00 til 24:00.
Brautin var opin allan mánudaginn og allan þriðjudaginn.

Miðvikudagsmorgun frá 08 til 12:00 er brautin opin almenningi en frá 12:00 til 24:00 er brautin leigð til KFC.

Keppendur sem hafa ekið brautina frá því um helgi fram að mótsdegi eru ekki rukkaðir um brautargjöld.   Að þessu sinni eru brautargjöld innifalin í keppnisgjöldum,   enda hefur brautin ekki verið í sérstöku standi og verður ekki alla þessa viku eða fram að mótsdegi.

Örlað hefur á gagnrýni vegna þessara opnunartíma.    
Því hefur verið haldið fram að það sé óskrifuð regla að brautir séu lokaðar frá sunnudegi fyrir mót fram að mótsdegi.  Þetta hafi verið gert til að jafna stöðu heimamanna og aðkomumanna með æfingar í brautinni þar sem menn hafi ekki tök á því að koma langt að í miðri viku til að stunda æfingar.
Einhverjir hafa því talið að það væri ekki rétt að brautin væri svo mikið opin sem hún hefur verið,  þ.e. það hefði átt að loka henni á sunnudaginn síðasta.
Afstaða KKA.
Stjórn KKA telur að rétt sé að ræða alla hluti í rólegheitum og alla möguleika.   Stjórnin er hins vegar ósammála gagnrýnisröddum sem fram hafa komið á opnunartíma brautarinnar.

Fyrir það fyrsta er alls ekki hægt að byggja á óskrifuðum reglum.   Annað hvort eru reglur ræddar og samþykktar á til þess gerðum fundum og því í gildi eða þær eru það ekki.      Grundvallarforsenda þess að hægt sé að byggja á reglum er sú að menn þekki reglurnar,  þær hafi verið settar á réttan hátt,  þær síðan birtar og séu eftir það aðgengilegar öllum sem þurfa á þeim að halda.    Annars eru reglurnar óþekktar og því ekki hægt að ætlast til að menn fari eftir þeim.
Stjórn KKA kannast hvorki við þessa meintu óskrifuðu reglu né að slíkri reglu hafi verið framfylgt almennt við mótahald hér á landi.  

Stjórn KKA telur þessa meintu reglu vera ranga,  hún nær t.d. alls ekki tilgangi sínum þ.e. að jafna stöðu heimamanna og annarra,   þ.e. hún auðveldar aðkomumönnum ekki að koma og æfa sig í brautinni.     KKA hefur hins vegar gert það með rúmum opnunartíma.    Ef brautinni hefði verið lokað á síðasta sunnudag hefðu menn þurft að koma og æfa sig í síðustu viku og það hlýtur að vera erfiðara en að koma nokkrum dögum fyrir mótið til að æfa sig.
Hins vegar er enginn sérstakur tilgangur í því að halda brautinni lokaðri í 5-6 daga fyrir mót.    Heimamenn gleyma því varla hvernig er að hjóla í brautinni þó henni sé lokað í 5-6 daga fyrir mót.
Þannig telur stjórn KKA sig hafa komið til móts við þá sem koma utan að landi og vilja æfa sig í brautinni fyrir mótið,  þ.e. að hafa brautina opna eins lengi og hægt er svo menn þurfi ekki að koma löngu fyrir mót til að æfa sig.       Menn hafa nýtt sér þetta og hafa verið við æfingar í brautinni í frábæru veðri um síðustu helgi og svo í gær og dag og sjálfsagt á morgun líka.
Námskeið.

Sumir hafa gagnrýnt að námskeið skyldi hafa verið haldið í brautinni viku fyrir mót.    Um það vill stjórnin segja að þessi tími hentaði vel og engin ástæða til að hætta við námskeiðið út af mótinu.    Menn komu og æfðu sig í brautinni frá 15:00 til 24:00 hvorn dag um helgina og það var ekki að sjá á mönnum að þeir þyrftu lengri tíma en 9 klst til að keyra sig alveg út í motocrossakstri hvorn dag.       Fyrir utan það að fjölmargir komu utan að landi og tóku þátt í stórgóðu námskeiði í frábæru veðri.
Útleigan til KFC.

Sumum finnst ekki rétt að leigja brautina út síðasta daginn sem brautin er opin almenningi.      Við í stjórn KKA spyrjum hvað er að því?      Ef brautin á að vera lokuð í frá sunnudegi,  á þá að banna leigu á brautunum laugardaginn fyrir lokun.     Hvaða rök eru fyrir því?    Er einhver munur á því að hjóla í brautinni á föstudegi eða laugardegi?    Af hverju er ekki bannað að leigja brautina viku fyrir lokun,  eða hálfum mánuði eða bara banna algerlega að leigja brautir út til einkaðila?      Hér á Akureyri hafa menn getað hjólað í brautinni alla síðustu helgi,  og mánudag og þriðjudag og geta það á morgun líka.    Hverju breytir það þó þeir geti það ekki frá 12 til 24 á miðvikudag?     Við getum svarað þessum spurningum,   það skiptir nefnilega engu máli.     Menn geta hjólað á sig gat á einum klukkutíma og þá geta menn klárað sig fyrir matinn á miðvikudag eða í dag eða gær eða um helgina.     Auk þess er það svo að ekki er hentugt að taka mjög erfiðar æfingar nokkrum dögum fyrir mót þannig að miðvikudagurinn er ekki góður til erfiðra hjólaæfinga.      

Ef menn halda að brautin verði allt í einu orðin tilbúinn fyrir mótið kl. 12.00 á miðvikudaginn og KFC fái brautina eins og hún verður á mótsdag er það ekki rétt.     Brautin verður ekki tilbúin fyrr en á föstudaginn fyrir mótið.

Það breytir sem sé engu þó brautin sé leigð út 6 dögum fyrir mót,  3 dögum eða 30 dögum það er enginn munur á því.    Það er alþekkt að kappakstursbrautir eru leigðar út til liða og það er ekkert öðruvísi á Akureyri.

Það er ekkert sem bannar KKA að leigja út brautina og því sér KKA enga ástæðu til að breyta þeirri stefnu að leigja brautina út hvenær sem félagið getur það.     Öllum er heimilt að hafa samband við félagið th@ALhf.is og óska eftir leigu á brautinni.   Stjórn KKA leitar sífellt leiða til að drýgja tekjur félagsins og þetta er ein þeirra og sér stjórnin ekki ástæðu til að breyta því.  Tekjurnar fara til að bæta brautina og alla aðstöðu þannig að þetta kemur öllum vel.
Það má nefna að vegna útleigu til KFC tókst að leigja grjótmulningsvél í brautina sem mun mylja sem mest af því grjóti sem hefur verið til mikilla óþurfta í brautinni og menn hafa með réttu mikið kvartað yfir.    Þá má spyrja hvort vilja menn hafa grjótið áfram í brautinni eða KFC í henni á miðvikudaginn frá hádegi til miðnættis?
Þorsteinn Hjaltason, formaður KKA Akstursíþróttafélags.

